
ئافره‌تان له‌ پێمانی كۆن

 ئه‌ی ژنه‌كان، به‌ هه‌مان شێوه‌ ملكه‌چی مێرده‌كانتان بن، ته‌نانه‌ت ئه‌گه‌ر هه‌ندێكیان گوێڕایه‌ڵی وشه‌كه‌ش نه‌بوون، ئه‌وا ژنه‌كان بێ وشه‌ به‌ ڕه‌وشتیان ده‌یانبه‌نه‌وه‌،  كاتێ خواترسی و ڕه‌وشتی پاكتان ببینن.  با ڕازاوه‌ییتان ده‌ره‌كی نه‌بێت، له‌ ئه‌گریجه‌ی پرچ و زێڕ به‌خۆوه‌كردن و جلی باش له‌به‌ركردن،  به‌ڵكو له‌ناو دڵتان شاراوه‌ و له‌ناونه‌چوو بێ، ڕازاندنه‌وه‌ی ڕۆحێكی نه‌رم و هێمن، ئه‌وه‌ی له‌لای خودا گرانبه‌هایه‌.  چونكه‌ به‌م شێوه‌یه‌ ژنه‌ پیرۆزه‌كان له‌ كۆن‌دا، كه‌ هیوایان به‌ خودا بوو، خۆیان ده‌ڕازانده‌وه‌، ملكه‌چی مێرده‌كانیان ده‌بوون،  وه‌ك سارا گوێڕایه‌ڵی ئیبراهیم بوو، به‌ گه‌وره‌ بانگی ده‌كرد. ئێوه‌ش بوونه‌ته‌ كچی ئه‌و، ئه‌گه‌ر چاكه‌ بكه‌ن و له‌ شتێك نه‌ترسن.

 )ئنجیلی پیرۆز، ١ په‌ترۆس ٣: ١-٦)

سارا و هاجه‌ر

په‌یدابوون 11: 29- 31

 ئه‌برام و ناحۆر هه‌ردووكیان ژنیان هێنا. ژنه‌كه‌ی ئه‌برام ناوی (ساره‌ی) بوو، ژنه‌كه‌ی ناحۆریش ناوی (میلكه‌) بوو، ئه‌میان كچی هارانی باوكی میلكه‌ و (یسكه‌) بوو. ساره‌ی نه‌زۆك بوو و منداڵی نه‌بوو. 

 تاره‌ح ئه‌برامی كوڕی و ڵوتی كوڕه‌زای، كه‌ كوڕی هاران بوو، له‌گه‌ڵ ساره‌یی بووكی، كه‌ ژنی ئه‌برامی كوڕی بوو، هه‌موویانی برد. پێكه‌وه‌ له‌ ئووری كلدانییه‌كانه‌وه‌ ده‌رچوون تا بڕۆن بۆ خاكی كه‌نعان، جا هاتنه‌ (حاران) و له‌وێ نیشته‌جێ بوون. 

په‌یدابوون 12: ١-٥، 10- 20
     خودا ئه‌برام بانگ ده‌كات

 خوداوه‌ند به‌ ئه‌برامی فه‌رموو: (خاك و كه‌سوكار و ماڵی باوكت به‌جێ‌بهێڵه‌ و بڕۆ بۆ ئه‌و خاكه‌ی پیشانت ده‌ده‌م.  (جا ده‌تكه‌م به‌ نه‌ته‌وه‌یه‌كی مه‌زن و به‌ره‌كه‌تدارت ده‌كه‌م و ناوت مه‌زن ده‌كه‌م و ده‌بیته‌ به‌ره‌كه‌ت.  ئه‌وانه‌ی داوای به‌ره‌كه‌تت بۆ ده‌كه‌ن به‌ره‌كه‌تداریان ده‌كه‌م و نه‌فره‌تیش له‌ نه‌فره‌تكارانت ده‌كه‌م. هه‌موو نه‌ته‌وه‌كانی سه‌ر زه‌ویش به‌هۆی تۆوه‌ به‌ره‌كه‌تدار ده‌بن.) 


 ئیتر ئه‌برام ڕۆیشت هه‌روه‌ك خوداوه‌ند پێی فه‌رموو، ڵوتیش له‌گه‌ڵی‌دا ڕۆیشت. ئه‌برام له‌ ته‌مه‌نی حه‌فتا و پێنج ساڵی‌دا بوو كه‌ له‌ حاران ده‌رچوو.  ئه‌برام ساره‌یی ژنی و ڵوتی برازای و هه‌موو ئه‌و ده‌ستكه‌وتانه‌ی ده‌ستیان كه‌وتبوو، له‌گه‌ڵ ئه‌و كه‌سانه‌ی له‌ حاران به‌ده‌ستیان هێنابوو، له‌گه‌ڵ خۆی‌دا بردنی، جا ده‌رچوون و بۆ خاكی كه‌نعان ڕۆیشتن.

ئه‌برام له‌ میسردا


 له‌و كاته‌دا برسییه‌تی له‌ زه‌وییه‌كه‌دا هه‌بوو، جا ئه‌برام به‌ره‌و خوار بۆوه‌ بۆ (میسر) تاكو له‌وێ بۆ ماوه‌یه‌ك ئاواره‌ بێت، چونكه‌ برسییه‌تییه‌كه‌ زۆر سه‌خت بوو.  كاتێكیش نزیكی ئه‌وه‌ بوو بچێته‌ ناو میسره‌وه‌، به‌ ساره‌ی ژنی وت: (به‌ ڕاستی من ده‌زانم كه‌وا تۆ ژنێكی ڕوخسار جوانیت.  جا كاتێك میسرییه‌كان ده‌تبینن، ده‌ڵێن: "ئه‌مه‌ ژنه‌كه‌یه‌تی." ئه‌وسا من ده‌كوژن و تۆ ده‌هێڵنه‌وه‌.  بڵێ كه‌ تۆ خوشكی منیت، بۆ ئه‌وه‌ی به‌هۆی تۆوه‌ به‌ چاكی ڕه‌فتارم له‌گه‌ڵ بكه‌ن، له‌به‌ر تۆش گیانم به‌ زیندوویی ده‌مێنێته‌وه‌.)  كاتێك ئه‌برام هاته‌ میسر، میسرییه‌كان بینییان كه‌وا ژنه‌كه‌ زۆر جوانه‌.  كه‌ سه‌رانی (فیرعه‌ون) بینییان، له‌لای فیرعه‌ون ستایشیان كرد، ئیتر ژنه‌یان بۆ ماڵی فیرعه‌ون برد.  ئه‌ویش به‌هۆی ژنه‌كه‌وه‌ به‌ باشی ڕه‌فتاری له‌گه‌ڵ ئه‌برام‌دا كرد. ئیتر بووه‌ خاوه‌نی مه‌ڕ و مانگا و نێره‌كه‌ر و ماكه‌ر و خزمه‌تكار و كاره‌كه‌ر و وشتر.  به‌ڵام خوداوه‌ند لێدانی ده‌ردی گه‌وره‌ی له‌ فیرعه‌ون و له‌ ماڵه‌كه‌ی دا، به‌هۆی ساره‌ی ژنی ئه‌برامه‌وه‌.  ئیتر فیرعه‌ون به‌دوای ئه‌برام‌دا ناردی و وتی: (ئه‌مه‌ چییه‌ تۆ به‌ منت كرد؟ بۆچی پێت ڕانه‌گه‌یاندم كه‌ ئه‌و ژنی تۆیه‌؟  بۆچی وتت "ئه‌و خوشكمه‌"، تاكو بردم بۆ ئه‌وه‌ی ببێته‌ ژنم؟ ئێستاش ئه‌وه‌تا ژنه‌كه‌ت. بیبه‌ و بڕۆ!)  ئینجا فیرعه‌ون هه‌ندێك پیاوی بۆ ڕاسپارد. ئه‌وانیش له‌گه‌ڵ ژنه‌كه‌ی و هه‌رچییه‌كی هه‌بوو به‌ڕێیان كرد.

په‌یدابوون 13   


        
جیابوونه‌وه‌ی ئه‌برام و ڵوت

 ئیتر ئه‌برام خۆی و ژنه‌كه‌ی و هه‌رچییه‌كی هه‌بوو، له‌گه‌ڵ ڵوت‌دا له‌ میسره‌وه‌ بۆ نه‌گه‌ڤ به‌ره‌و ژوور بوونه‌وه‌.  ئه‌برام له‌ ئاژه‌ڵی ماڵی و له‌ زیو و له‌ زێڕ زۆر ده‌وڵه‌مه‌ند بوو.  

په‌یدابوون 15: ١-٦

دوای ئه‌م شتانه‌، له‌ بینین‌دا وشه‌ی خوداوه‌ند بۆ ئه‌برام هات، فه‌رمووی: (مه‌ترسه‌ ئه‌ی ئه‌برام، من قاڵغانم بۆت، پاداشتت زۆر گه‌وره‌یه‌.)  ئه‌برامیش وتی: (ئه‌ی خوداوه‌ندی باڵاده‌ست، چیم ده‌ده‌یتێ كه‌ من هه‌روا وه‌جاغ كوێر بم و میراتگری ماڵم (ئه‌لیعه‌زه‌ر)ی دیمه‌شقییه‌؟)  هه‌روه‌ها ئه‌برام وتی: (ئه‌وه‌تا هیچ وه‌چه‌یه‌كت نه‌داومه‌تێ، ئه‌وه‌تا ئه‌وه‌ی له‌ ماڵه‌كه‌م له‌دایك بووه‌ ده‌بێته‌ میراتگرم.)  له‌و كاته‌دا وشه‌ی خوداوه‌ندی بۆ هات، فه‌رمووی: (ئه‌مه‌ میراتگرت نابێت، به‌ڵكو ئه‌وه‌ی له‌ هه‌ناوته‌وه‌ دێته‌ ده‌ره‌وه‌ ئه‌و ده‌بێته‌ میراتگرت.)  ئینجا بردیه‌ ده‌ره‌وه‌ و فه‌رمووی: (سه‌یری ئاسمان بكه‌ و ئه‌ستێره‌كان بژمێره‌، ئه‌گه‌ر ده‌توانیت بیانژمێریت.) هه‌روه‌ها پێی فه‌رموو: (نه‌وه‌كه‌ت ئاوا ده‌بێت.)  جا ئه‌برام باوه‌ڕی به‌ خوداوه‌ند هێنا، ئه‌ویش ئه‌مه‌ی به‌ ڕاستودروستی بۆ دانا. 

 په‌یدابوون 16


           هاجه‌ر و ئیسماعیل

 ساره‌یی ژنی ئه‌برام هیچ منداڵی بۆ ئه‌برام نه‌بوو، به‌ڵام كه‌نیزه‌یه‌كی میسری هه‌بوو ناوی (هاجه‌ر) بوو.  ئینجا ساره‌ی به‌ ئه‌برامی وت: (ئه‌وه‌تا خوداوه‌ند ڕێی منداڵبوونی لێ گرتووم. له‌گه‌ڵ كه‌نیزه‌كه‌م‌دا جووت به‌، به‌ڵكو له‌وه‌وه‌ منداڵم بۆ ببێت.) ئه‌برامیش به‌قسه‌ی ساره‌ی كرد.  ئینجا ساره‌ی ژنی ئه‌برام هاجه‌ری میسری هێنا، ئه‌مه‌ش پاش ده‌ ساڵ بوو له‌ نیشته‌جێبوونی ئه‌برام له‌ خاكی كه‌نعان‌دا، دای به‌ ئه‌برامی مێردی تا ببێت به‌ ژنی.  ئیتر له‌گه‌ڵ هاجه‌ردا جووت بوو، ئه‌ویش سكی پڕ بوو. كاتێك كه‌ زانی وا سكی هه‌یه‌، خانمه‌كه‌ی خۆی له‌به‌رچاو سووك بوو.  ئینجا ساره‌ی به‌ ئه‌برامی وت: (ئازارم له‌سه‌ر تۆ بێت. من كه‌نیزه‌كه‌ی خۆمم خسته‌ باوه‌شی تۆوه‌، ئێستاش كه‌ زانی سكی هه‌یه‌، له‌به‌رچاوی‌دا سووك بووم. با خوداوه‌ند دادوه‌ری نێوان من و تۆ بكات.) 


 ئه‌برامیش به‌ ساره‌ی وت: (ئه‌وه‌تا كه‌نیزه‌كه‌ت له‌به‌ر ده‌ستی خۆت دایه‌، چیت پێ باشه‌ وای لێبكه‌.) ئیتر ساره‌ی هاجه‌ری زه‌لیل كرد، ئه‌ویش له‌ ده‌ستی ڕایكرد.  ئینجا فریشته‌ی خوداوه‌ند هاجه‌ری له‌سه‌ر كانییه‌ك دۆزییه‌وه‌ له‌ ده‌شت‌وده‌ر. له‌سه‌ر ئه‌و كانییه‌ی له‌ ڕێگای (شوور)ـه‌.  فه‌رمووی: (ئه‌ی هاجه‌ری كه‌نیزه‌ی ساره‌ی، له‌كوێوه‌ هاتوویت و بۆ كوێ ده‌چیت؟) ئه‌ویش وتی: (له‌ ده‌ست ساره‌ی خانمی خۆم ڕامكردووه‌.)  فریشته‌كه‌ی خوداوه‌ند پێی فه‌رموو: (بگه‌ڕێوه‌ لای خانمه‌كه‌ت و ژێرده‌سته‌ی به‌.)  هه‌روه‌ها فریشته‌كه‌ی خوداوه‌ند پێی فه‌رموو: (وه‌چه‌كانت بێ‌ئه‌ندازه‌ زۆر ده‌كه‌م كه‌وا له‌به‌ر زۆرییان له‌ ژماردن نه‌یه‌ن.)  دیسان فریشته‌كه‌ی خوداوه‌ند پێی فه‌رموو: (ئه‌وه‌تا سكت پڕه‌ و كوڕێكت ده‌بێت و ناوی ده‌نێیت (ئیسماعیل)، چونكه‌ خوداوه‌ند گوێی له‌ زه‌لیلی تۆ بوو.  ئه‌و مرۆڤێكی كه‌ره‌ كێوی لێ ده‌رده‌چێت. ده‌ستی له‌ دژی هه‌موو كه‌سێك ده‌بێت و ده‌ستی هه‌موو كه‌سێكیش دژی ئه‌و. به‌رامبه‌ر هه‌موو براكانیشی نه‌یار ده‌بێت.) 


 ئینجا ئه‌م ناوه‌ی له‌ خوداوه‌ند نا كه‌ له‌گه‌ڵی‌دا دووا، (تۆ ئه‌و خودایه‌ی كه‌ ده‌بینیت)، چونكه‌ هاجه‌ر وتی: (ئا لێره‌ش‌دا ئه‌وم بینی كه‌ ده‌مبینێت.)  له‌به‌ر ئه‌مه‌شه‌ كه‌ ئه‌و بیره‌ به‌ (بیری له‌حه‌ی ڕۆئی) ناونراوه‌، ئه‌وه‌تا له‌نێوان قادێش و (به‌ره‌د)ـه‌.  ئیتر هاجه‌ر كوڕێكی بۆ ئه‌برام بوو، ئه‌برامیش ئه‌و كوڕه‌ی خۆی كه‌ له‌ هاجه‌ر بوو ناونا ئیسماعیل.  ئه‌برام ته‌مه‌نی هه‌شتا و شه‌ش ساڵ بوو كاتێك هاجه‌ر ئیسماعیلی بۆ ئه‌برام بوو.

په‌یدابوون 17: ١-٥، 15- 22               په‌یمانی خه‌ته‌نه‌كردن

كاتێك ئه‌برام ته‌مه‌نی نه‌وه‌د و نۆ ساڵ بوو، خوداوه‌ند ده‌ركه‌وت بۆ ئه‌برام و پێی فه‌رموو: (من خودای هه‌ره‌ به‌ توانام، له‌به‌رچاوم‌دا هاتوچۆ بكه‌ و بێ‌گله‌یی به‌.  په‌یمانی خۆم له‌نێوان خۆم و تۆدا ده‌به‌ستم و زۆر زۆرت ده‌كه‌م.)  ئه‌برامیش به‌سه‌ر ڕووی‌دا كه‌وت، خوداش پێی فه‌رموو:  (له‌لایه‌نی منه‌وه‌، ئه‌مه‌ش په‌یمانه‌كه‌مه‌ له‌گه‌ڵ تۆدا، تۆ ده‌بیته‌ باوكی چه‌ندین نه‌ته‌وه‌.  له‌مه‌ودواش ئیتر ناوت به‌ (ئه‌برام) نابرێت، به‌ڵكو ناوت ده‌بێته‌ (ئیبراهیم)، چونكه‌ من تۆم كرده‌ باوكی چه‌ندین نه‌ته‌وه‌.  

 هه‌روه‌ها خودا به‌ ئیبراهیمی فه‌رموو: (ساره‌ی ژنیشت، ئیتر به‌ ساره‌ی ناوی مه‌به‌، به‌ڵكو ناوی ده‌بێت به‌ (سارا).  به‌ره‌كه‌تداری ده‌كه‌م و كوڕێكیشت له‌وه‌وه‌ پێ ده‌به‌خشم. به‌ره‌كه‌تداری ده‌كه‌م و چه‌ندین نه‌ته‌وه‌ و چه‌ندین پاشای نه‌ته‌وه‌كان له‌وه‌وه‌ ده‌بن.)  ئیبراهیم به‌سه‌ر ڕووی‌دا كه‌وت و پێكه‌نی و له‌ دڵی خۆی‌دا وتی: (ئایا پیاوێكی سه‌د ساڵه‌ منداڵی ده‌بێت؟ ئایا سارا له‌ ته‌مه‌نی نه‌وه‌د ساڵی‌دا منداڵی ده‌بێت؟)  ئیبراهیم به‌ خودای وت: (خۆزگه‌ ئیسماعیل له‌به‌رده‌م به‌ره‌كه‌تی تۆدا ژیان به‌سه‌ر ببات.)  ئینجا خوداش فه‌رمووی: (به‌ڵێ، به‌ڵام له‌ سارای ژنت كوڕێكت ده‌بێت، ناوی ده‌نێیت (ئیسحاق). په‌یمانی خۆمی له‌گه‌ڵ‌دا ده‌چه‌سپێنم، په‌یمانێكی تاهه‌تایی بۆ وه‌چه‌كه‌ی دوای خۆی.  بۆ ئیسماعیلیش، گوێم لێت بوو، ئه‌وه‌تا به‌ره‌كه‌تداری ده‌كه‌م و به‌رداری ده‌كه‌م و زۆر زۆری ده‌كه‌م. ده‌بێته‌ باوكی دوازده‌ سه‌رۆك و ده‌یكه‌مه‌ نه‌ته‌وه‌یه‌كی مه‌زن.  به‌ڵام په‌یمانه‌كه‌م له‌گه‌ڵ ئیسحاق‌دا ده‌چه‌سپێنم، كه‌ ساڵێكی دیكه‌ ئه‌م كاته‌ سارا بۆ تۆی ده‌بێت.) كاتێك خودا له‌ قسه‌كانی بۆوه‌ له‌گه‌ڵی، خودا له‌سه‌ر ئیبراهیم به‌رز بۆوه‌.

په‌یدابوون 18: ١-٢، ٦، ٩-15
   
    سێ میوان


 ئینجا خوداوه‌ند له‌لای داربه‌ڕوه‌كانی مه‌مرێ بۆ ئیبراهیم ده‌ركه‌وت، له‌و كاته‌دا كه‌ له‌ گه‌رمای ڕۆژدا له‌ ده‌ركی چادره‌كه‌ی‌دا دانیشتبوو.  جا سه‌ری هه‌ڵبڕی و بینی ئه‌وه‌تا سێ پیاو له‌ نزیكی وه‌ستاون.  ئیتر ئیبراهیم به‌ په‌له‌ به‌ره‌و چادره‌كه‌ چوو بۆ لای سارا و وتی: (خێرا سێ پێوانه‌ ئاردی سفر بهێنه‌ و بیشێله‌ و بیكه‌ نانی برژاو.)   


 پاشان پێیان فه‌رموو: (كوا سارای ژنت؟) ئه‌ویش وتی: (ئه‌وه‌تا له‌ناو چادره‌كه‌ دایه‌.)  ئینجا خوداوه‌ند فه‌رمووی: (بێگومان ساڵێكی دیكه‌ ئه‌م كاتانه‌ دێمه‌وه‌ لات و سارای ژنیشت كوڕێكی بووه‌.) ساراش له‌ ده‌رگای چادره‌كه‌ی خۆیه‌وه‌ كه‌وا له‌پشتی ئه‌مه‌وه‌ بوو، گوێی گرتبوو.  ئیبراهیم و سارا دوو پیری به‌ساڵا چووبوون. ساراش ته‌مه‌نی منداڵبوونی به‌سه‌ر چووبوو.  سارا له‌ دڵی خۆی‌دا پێكه‌نی و وتی: (ئایا دوای ئه‌وه‌ی له‌ كه‌ڵك كه‌وتووم و مێرده‌كه‌م پیر بووه‌، خۆشیم بۆ ده‌بێت؟)  جا خوداوه‌ند به‌ ئیبراهیمی فه‌رموو: (بۆچی سارا پێكه‌نی و وتی: "وا من پیر بووم، ئایا به‌ ڕاستی منداڵم ده‌بێت"؟  هیچ شتێك هه‌یه‌ بۆ خوداوه‌ند ئه‌سته‌م بێت؟ ساڵی داهاتوو له‌ كاتی دیاریكراو دێمه‌وه‌ بۆ لات و ساراش كوڕێكی بووه‌.)  سارا درۆی كرد و وتی: (پێنه‌كه‌نیم)، چونكه‌ ترسا، به‌ڵام ئه‌و فه‌رمووی: (به‌ڵێ، پێكه‌نیت.)   

په‌یدابوون 21   



   له‌دایكبوونی ئیسحاق

 خوداوه‌ند به‌و شێوه‌یه‌ی فه‌رمووی سارای به‌سه‌ر كرده‌وه‌، خوداوه‌ند چۆنی فه‌رموو ئاوای بۆ سارا كرد.  ئینجا سارا له‌ پیره‌مێردیێتی ئیبراهیم‌دا سكی پڕ بوو و منداڵێكی بۆی بوو، له‌و كاته‌ی كه‌ خودا پێی فه‌رموو.  ئیبراهیم كوڕه‌ له‌دایكبووه‌كه‌ی خۆی كه‌ سارا بۆی ببوو ناوی لێنا (ئیسحاق).  كاتێك ئیسحاقی كوڕی بووه‌ هه‌شت ڕۆژ، ئیبراهیم خه‌ته‌نه‌ی كرد، هه‌روه‌ك چۆن خودا ڕایسپاردبوو.  ته‌مه‌نی ئیبراهیم سه‌د ساڵ بوو كاتێك ئیسحاقی كوڕی بۆ له‌دایك بوو. 


 سارا وتی: (خودا منی خستۆته‌ پێكه‌نین، هه‌ر كه‌سێكیش ئه‌مه‌ ببیستێت له‌گه‌ڵ من‌دا پێ ده‌كه‌نێت.  هه‌روه‌ها وتی: كێ به‌ ئیبراهیمی ده‌ووت سارا شیر ده‌داته‌ منداڵان؟ چونكه‌ له‌ پیره‌مێردی ئه‌ودا كوڕێكم بوو.) 


ئیبراهیم هاجه‌ر و ئیسماعیل ڕه‌وانه‌ ده‌كات


 كوڕه‌ گه‌وره‌ بوو و له‌ ‌شیر بڕایه‌وه‌. ئه‌و ڕۆژه‌ش ئیسحاق له‌ ‌شیر بڕایه‌وه‌، ئیبراهیم خوانێكی گه‌وره‌ی ساز كرد.  سارا كوڕه‌كه‌ی هاجه‌ری میسری بینی كه‌ له‌ ئیبراهیم بوو، گاڵته‌ی ده‌كرد.  جا به‌ ئیبراهیمی وت: (ئه‌م ژنه‌ كۆیله‌یه‌ و كوڕه‌كه‌ی ده‌ربكه‌. چونكه‌ كوڕی ئه‌م كۆیله‌یه‌ له‌گه‌ڵ كوڕه‌كه‌م، له‌گه‌ڵ ئیسحاق‌دا میراتگر نابێت.)  له‌به‌ر كوڕه‌كه‌ی ئه‌م شته‌ له‌لای ئیبراهیم زۆر ناڕه‌حه‌ت بوو.  جا خودا به‌ ئیبراهیمی فه‌رموو: (لات ناڕه‌حه‌ت نه‌بێت له‌به‌ر كوڕه‌كه‌ و له‌به‌ر كه‌نیزه‌كه‌ت. هه‌رچی سارا پێت ده‌ڵێت به‌ قسه‌ی بكه‌، چونكه‌ له‌ ئیسحاقه‌وه‌ وه‌چه‌ت ناوده‌بردرێت.  هه‌روه‌ها كوڕی كۆیله‌كه‌ش ده‌كه‌مه‌ نه‌ته‌وه‌، چونكه‌ وه‌چه‌ی تۆیه‌.)  بۆ سبه‌ی به‌یانی زوو ئیبراهیم له‌ خه‌و هه‌ڵستا و نان و مه‌شكه‌یه‌ك ئاوی هێنا و دای به‌ هاجه‌ر. خستییه‌ سه‌ر شانی و له‌گه‌ڵ كوڕه‌كه‌دا ڕه‌وانه‌ی كرد. ئه‌میش ڕۆیشت و له‌ چۆڵه‌وانی (بیری شابه‌ع)دا وێڵ بوو. 


 كه‌ مه‌شكه‌كه‌ ئاوی تێدا نه‌ما، كوڕه‌كه‌ی له‌بن ده‌وه‌نێك‌دا دانا.  ئینجا ڕۆیشت و له‌ دووره‌وه‌ له‌ دووری تیراوێژێك به‌رامبه‌ری دانیشت، چونكه‌ وتی: (با مه‌رگی كوڕه‌كه‌ نه‌بینم.) ئیتر به‌رامبه‌ری دانیشت و ده‌نگی به‌رزكرده‌وه‌ و گریا.  خودا ده‌نگی كوڕه‌كه‌ی بیست و فریشته‌ی خودا له‌ ئاسمانه‌وه‌ هاجه‌ری بانگ‌كرد و پێی فه‌رموو: (چیته‌ هاجه‌ر؟ مه‌ترسه‌، خودا ده‌نگی كوڕه‌كه‌ی بیست له‌و شوێنه‌ی لێی دانراوه‌.  هه‌سته‌ كوڕه‌كه‌ هه‌ڵبگره‌ و ده‌ستت به‌هێز بكه‌، چونكه‌ ده‌یكه‌مه‌ نه‌ته‌وه‌یه‌كی مه‌زن.)  ئینجا خودا هه‌ردوو چاوی هاجه‌ری كرده‌وه‌ و ئه‌ویش بیرێكی ئاوی به‌دی كرد. ئیتر ڕۆیشت و مه‌شكه‌كه‌ی پڕ كرد له‌ ئاو و ئاوی دا به‌ كوڕه‌كه‌.  خودا له‌گه‌ڵ كوڕه‌دا بوو و گه‌وره‌ بوو و له‌ چۆڵی‌دا ده‌ژیا، بووه‌ تیرهاوێژ.  له‌ (چۆڵه‌وانی پاران)دا نیشته‌جێ بوو، دایكیشی له‌ خاكی میسر ژنێكی بۆ هێنا.


په‌یدابوون 23: ١-٢ 


      مردنی سارا

هه‌موو ساڵانی ژیانی سارا سه‌د و بیست و حه‌وت ساڵ بوو.  ئینجا سارا له‌ (قیریه‌ت ئه‌ربه‌ع) كه‌ حه‌برۆنه‌ له‌ خاكی كه‌نعان‌دا مرد. ئیبراهیمیش هات تا بۆ سارا بلاوێته‌وه‌ و به‌سه‌ری‌دا بگریێت. 


حه‌نا

١ سامۆئیل 1 



له‌دایكبوونی سامۆئیل

پیاوێك هه‌بوو له‌ (ڕاماته‌یمی چوفییه‌كان) له‌ ناوچه‌ شاخاوییه‌كانی ئه‌فرایم، ناوی ئه‌لقانه‌ی كوڕی (یه‌رۆحام)ی كوڕی (ئه‌لیهو)ی كوڕی (تۆحو)ی كوڕی چوفی ئه‌فراتی بوو.  دوو ژنی هه‌بوو یه‌كێكیان ناوی (حه‌نا)‌ و ئه‌وی دیكه‌یان ناوی (په‌نینا)‌ بوو، په‌نینا‌ منداڵی هه‌بوو، به‌ڵام حه‌نا‌ منداڵی نه‌بوو. 


 ئه‌م پیاوه‌ هه‌موو ساڵێك له‌ شاره‌كه‌یه‌وه‌ ده‌ڕ‌ۆیشت بۆ كڕنۆشبردن و سه‌ربڕینی قوربانی بۆ خوداوه‌ندی سوپاسالار له‌ شیلۆ و له‌وێ دوو كوڕه‌كه‌ی (عێلی) كاهینی خوداوه‌ند بوون، كه‌ یه‌كێكیان ناوی (حۆفنی) و ئه‌وی دیكه‌یان ناوی فینه‌حاس بوو.  جا كه‌ ڕۆژی ئه‌وه‌ هات ئه‌لقانه‌ قوربانی سه‌رببڕێت و به‌شی په‌نینا‌ی ژنی و هه‌موو كوڕ و كچه‌كانی بدات،  به‌ڵام به‌ حه‌نا‌ جووتێك به‌شی دا، چونكه‌ حه‌نای خۆش‌ده‌ویست هه‌رچه‌نده‌ خوداوه‌ند منداڵدانی به‌ستبوو.  هه‌وێكه‌شی به‌رده‌وام په‌ستی ده‌كرد تا بێزاری بكات، چونكه‌ خوداوه‌ند وه‌جاخی كوێر كردبوو.  جا وای ده‌كرد ساڵ له‌دوای ساڵ هه‌ر كاتێك حه‌نا بۆ ماڵی خوداوه‌ند بڕۆیشتایه‌‌، هه‌وێكه‌ی ئاوا په‌ستی ده‌كرد، بۆیه‌ حه‌نا ده‌ستی كرد به‌گریان و نانی نه‌خوارد.  جا ئه‌لقانه‌ی مێردی پێی وت: (حه‌نا‌، بۆچی ده‌گریت و نان ناخۆیت؟ بۆچی دڵگرانیت؟ ئایا من له‌ ده‌ كوڕ چاكتر نیم بۆت؟) 


 ئینجا حه‌نا‌ دوای نانخواردن و دوای خواردنه‌وه‌ له‌ شیلۆ هه‌ڵستا، عێلی كاهینیش له‌سه‌ر كورسییه‌ك له‌لای چوارچێوه‌ی ده‌رگای هه‌وارگه‌ی خوداوه‌ند دانیشتبوو.  حه‌ناش به‌ په‌ژاره‌وه‌ نوێژی بۆ خوداوه‌ند كرد و دایه‌ پڕمه‌ی گریان و  نه‌زرێكی كرد و وتی: (خوداوه‌ندی سوپاسالار، ئه‌گه‌ر به‌ ڕاستی ته‌ماشای داماوی كاره‌كه‌ره‌كه‌ت بكه‌یت و به‌یادی خۆتم بهێنیته‌وه‌ و كاره‌كه‌ره‌كه‌ت له‌بیر نه‌كه‌یت و كوڕێك به‌ كاره‌كه‌ره‌كه‌ت بده‌یت، ئه‌وا من به‌ درێژایی ژیانی به‌ خوداوه‌ندی ده‌ده‌م و گوێزان به‌سه‌ر سه‌ری‌دا نایه‌ت.) 


 ئه‌وه‌ بوو كه‌ له‌به‌رده‌م خوداوه‌ند زۆر نوێژی كرد و عێلیش سه‌یری ده‌می ده‌كرد،  حه‌نا‌ش له‌ دڵی خۆی‌دا ده‌یووت و ته‌نها لێوه‌كانی ده‌جووڵانه‌وه‌ و ده‌نگی نه‌ده‌بیسترا، عێلی وای زانی سه‌رخۆشه‌.  جا پێی وت: (تا كه‌ی سه‌رخۆش ده‌بیت؟ شه‌رابه‌كه‌ت له‌ خۆت دوور بخه‌ره‌وه‌‌.) حه‌نا‌ش وه‌ڵامی دایه‌وه‌ و وتی: (نه‌خێر گه‌وره‌م، من ژنێكی ڕۆح ته‌نگم و شه‌راب و خواردنه‌وه‌ی سه‌رخۆشبوونم نه‌خواردۆته‌وه‌، به‌ڵكو ده‌ردی دڵی خۆم له‌به‌رده‌م خوداوه‌ند هه‌ڵده‌ڕێژم.  كاره‌كه‌ره‌كه‌ت به‌ كچێكی به‌دكار مه‌زانه‌، له‌به‌ر خه‌م و خه‌فه‌تی زۆرم، تا ئێستا قسه‌م ده‌كرد.) عێلیش وه‌ڵامی دایه‌وه‌ و وتی: (بڕۆ به‌ سه‌لامه‌تی و با خودای ئیسرائیل ئه‌و داواكارییه‌ت پێ بدات كه‌ لێت داوا كردووه‌.) حه‌نا‌ش وتی: (با كه‌نیزه‌كه‌ت له‌ چاوانت په‌سه‌ند بێت.) ئینجا حه‌نا‌ به‌ ڕێگای خۆی‌دا ڕۆیشت و نانی خوارد و خه‌م له‌ ڕووی ڕه‌وییه‌وه‌. 


 جا به‌یانی زوو له‌ خه‌و هه‌ڵستان و له‌به‌رده‌م خوداوه‌ند كڕنۆشیان برد و گه‌ڕانه‌وه‌ و هاتن بۆ ماڵه‌كه‌ی خۆیان له‌ ڕامه‌. ئینجا ئه‌لقانه‌ له‌گه‌ڵ حه‌نا‌ی ژنی‌دا جووت بوو و خوداوه‌ندیش به‌یادی خۆی هێنایه‌وه‌.  ئه‌وه‌ بوو له‌و ساڵه‌دا حه‌نا‌ سكی پڕ بوو و كوڕێكی بوو و ناوی نا (سامۆئیل)، وتی: (چونكه‌ له‌ خوداوه‌ند داوام كرد.) 


حه‌نا سامۆئیل ته‌رخان ده‌كات


 ئینجا ئه‌لقانه‌ و سه‌رجه‌م ماڵه‌كه‌ی ڕۆیشتن بۆ سه‌ربڕینی قوربانی بۆ خوداوه‌ند، قوربانی ساڵانه‌ و نه‌زره‌كه‌ی.  به‌ڵام حه‌نا‌ نه‌چوو و به‌ مێرده‌كه‌ی وت: (پاش ئه‌وه‌ی كوڕه‌كه‌ له ‌شیر ده‌بڕێته‌وه‌، ده‌یبه‌م تا له‌به‌رده‌م خوداوه‌ند ببینرێت و تاهه‌تایه‌ له‌وێ بمێنێته‌وه‌.) 


 ئه‌لقانه‌ی مێردیشی پێی وت: (خۆت چی به‌ باش ده‌زانیت ئه‌وه‌ بكه‌ و بمێنه‌وه‌ تا له‌ شیری ده‌بڕیته‌وه‌، ته‌نها با خوداوه‌ند وشه‌ی خۆی بچه‌سپێنێت.) جا حه‌نا مایه‌وه‌ و شیری به‌ منداڵه‌كه‌ی دا تا ئه‌و كاته‌ی له‌ شیری بڕییه‌وه‌. 


 پاش ئه‌وه‌ی له‌ شیری بڕییه‌وه‌، له‌گه‌ڵ خۆی سه‌ری خست له‌گه‌ڵ گایه‌كی سێ ساڵان و یه‌ك ئێفه‌ ئارد و مه‌شكه‌یه‌ك شه‌راب و هێنای بۆ ماڵی خوداوه‌ند له‌ شیلۆ، كوڕه‌كه‌ش هێشتا منداڵ بوو.  ئینجا گاكه‌یان سه‌ربڕی و كوڕه‌كه‌یان هێنایه‌ لای عێلی و  وتی: (تكایه‌ گه‌وره‌م! هه‌روه‌ك له‌ ژیان دایت، گه‌وره‌م، من ئه‌و ژنه‌م كه‌ لێره‌ له‌لای تۆ وه‌ستا و نوێژی بۆ خوداوه‌ند كرد،  له‌به‌ر ئه‌م منداڵه‌ نوێژم كرد و خوداوه‌ندیش داواكارییه‌كه‌می پێدام كه‌ لێم داوا كرد.  بۆیه‌ منیش ده‌یده‌مه‌وه‌ به‌ خوداوه‌ند، بۆ ئه‌وه‌ی به‌ درێژایی ژیانی په‌یوه‌ست بێت به‌ خوداوه‌نده‌وه.) 


‌ بۆیه‌ سامۆئیل له‌وێ مایه‌وه‌ و خوداوه‌ندی په‌رست.

١ سامۆئیل ٢: ١-11 و 18- 21 

   نوێژی حه‌نا

حه‌نا‌ نوێژی كرد و وتی: (دڵم به‌ خوداوه‌ند شاده؛ ‌ سه‌رم به‌ خوداوه‌ند به‌رزه‌. پێكه‌نینم به‌ دوژمنه‌كانم دێت، له‌به‌ر ئه‌وه‌ ‌شادومانم به‌ ڕزگارییه‌كه‌ت.  (كه‌س نییه‌ پیرۆز وه‌ك خوداوه‌ند چونكه‌ بێجگه‌ له‌ تۆ كه‌س نییه‌ و هیچ تاشه ‌به‌ردێك نییه‌ وه‌ك خودامان.  (به‌ لووتبه‌رزییه‌وه‌ زۆر قسه‌ مه‌كه‌ن با قسه‌ی زل له‌ ده‌متان ده‌رنه‌چێت، چونكه‌ خوداوه‌ند خودایه‌كی به‌ ئاگایه‌ به‌وه‌وه‌ كاره‌كان ده‌كێشرێن.  (كه‌وانی پاڵه‌وانه‌كان تێكشكێنران و ئه‌وانه‌ی ساتمه‌یان ده‌كرد هێزیان له‌به‌ركردووه‌.  تێره‌كان خۆیان به‌كرێ‌دا بۆ نان وبرسییه‌كانیش نانیان له‌به‌ر مایه‌وه. نه‌زۆك حه‌وت منداڵی بوو و ئه‌وه‌ی كوڕی زۆر بوو دڵته‌نگ و یێ‌هیوا بوو.  (خوداوه‌ند مرۆڤ ده‌مرێنێت و زیندووشی ده‌كاته‌وه‌، بۆ جیهانی مردووانی شۆڕ ده‌كاته‌وه‌ و سه‌ریشی ده‌خاته‌وه‌.  خوداوه‌ند مرۆڤ هه‌ژار و ده‌وڵه‌مه‌ند ده‌كات، دای ده‌گرێت و به‌رزیشی ده‌كاته‌وه‌.  هه‌ژار له‌ناو خۆڵه‌وه‌ هه‌ڵده‌ستێنێته‌وه‌ ده‌ست كورتیش له‌ناو تۆپه‌ڵه‌ خۆڵه‌مێش‌ به‌رز ده‌كاته‌وه‌ 


تا له‌گه‌ڵ میران دایان نیشێنێت و ته‌ختی شكۆمه‌نی بكات به‌ میراتیان. (چونكه‌ كۆڵه‌گه‌كانی زه‌وی هی خوداوه‌ندن جیهانی له‌سه‌ر داناوه‌.  پێی خۆشه‌ویستانی خۆی ده‌پارێزێت و به‌دكارانیش له‌ تاریكی‌دا بێ‌ده‌نگ ده‌بن. (چونكه‌ مرۆڤ به‌ هێز زاڵ نابێت.  نه‌یارانی خوداوه‌ند تێكده‌شكێنرێنله‌ ئاسمانه‌وه‌ به‌سه‌ریان‌دا ده‌گرمێنێت. 


خوداوه‌ند حوكم به‌سه‌ر ئه‌وپه‌ڕی زه‌وی‌دا ده‌دات. (هێز به‌ پاشای خۆی ده‌دات سه‌ری چه‌وركراوه‌كه‌ی به‌رز ده‌كاته‌وه‌.)  ئینجا ئه‌لقانه‌ گه‌ڕایه‌وه‌ ڕامه‌ بۆ ماڵی خۆی، به‌ڵام منداڵه‌كه‌ خزمه‌تی خوداوه‌ند ده‌كرد له‌به‌رده‌م عێلی كاهین‌دا.

 به‌ڵام سامۆئیل هه‌ر له‌ منداڵییه‌وه‌ له‌به‌رده‌م خوداوه‌ند خزمه‌تی ده‌كرد و ئێفۆدێكی كه‌تانی له‌به‌ر بوو.  دایكیشی ساڵ له‌ دوای ساڵ كه‌وایه‌كی بچووكی بۆ دروست ده‌كرد و كه‌ له‌گه‌ڵ مێرده‌كه‌ی ده‌ڕۆیشت بۆ سه‌ربڕینی قوربانی ساڵانه‌ بۆی ده‌برد.  عێلیش بۆ ئه‌لقانه‌ و ژنه‌كه‌ی داوای به‌ره‌كه‌تی كرد و وتی: (خوداوه‌ند له‌م ژنه‌وه‌ وه‌چه‌ت بۆ بخاته‌وه‌ له‌ جیاتی ئه‌وه‌ی نوێژی بۆ كرد و به‌ خوداوه‌ندی دا.) ئینجا چوونه‌وه‌ بۆ شوێنه‌كه‌ی خۆیان.  جا كه‌ خوداوه‌ند حه‌نا‌ی به‌سه‌ر كرده‌وه‌، سكی پڕ بوو و سێ كوڕ و دوو كچی بوو، سامۆئیلی كوڕی له‌به‌رده‌م خوداوه‌نددا گه‌وره‌ بوو. 

ڕاووس


ڕاووس  1  

  
           ناعۆمی و ڕاووس 

له‌ ڕۆژانی فه‌رمانڕه‌وایی دادوه‌ره‌كان‌دا، برسییه‌تییه‌ك له‌سه‌ر زه‌وی ڕووی دا. له‌ بێت‌له‌حمی یه‌هودایه‌وه‌ پیاوێك خۆی و ژنه‌كه‌ی و دوو كوڕه‌كه‌ی كۆچیان كرد بۆ ئه‌وه‌ی له‌ وڵاتی مۆئاب په‌ناهه‌نده‌ بن.  ناوی پیاوه‌كه‌ (ئه‌لیمه‌له‌ك) بوو، ناوی ژنه‌كه‌شی (ناعۆمی) بوو، ناوی دوو كوڕه‌كه‌شی (مه‌حلۆن) و (كیلیۆن) بوو، ئه‌فراتی بوون له‌ بێت‌له‌حمی یه‌هودا. ئیتر هاتن بۆ وڵاتی مۆئاب و له‌وێ ژیان. 


له‌وێ ئه‌لیمه‌له‌كی مێردی ناعۆمی مرد، ناعۆمی و دوو كوڕه‌كه‌ی مانه‌وه‌ و  دوو ژنی مۆئابیان هێنا، یه‌كێكیان ناوی (عۆرپا)‌ بوو ئه‌وه‌ی دیكه‌یان (ڕاووس). له‌وێ بۆ ماوه‌ی ده‌ ساڵ مانه‌وه‌.  ئینجا مه‌حلۆن و كیلیۆن مردن، ئیتر ناعۆمی له‌ كوڕه‌كانی و مێرده‌كه‌ی بوو.  دوای ئه‌وه‌ی ناعۆمی له‌ وڵاتی مۆئاب‌دا بیستی كه‌ خودا گه‌له‌كه‌ی خۆی به‌سه‌ر كردۆته‌وه‌ و نانی داوه‌ پێیان، خۆی و بووكه‌كانی هه‌ڵستان و وڵاتی مۆئابیان به‌جێ هێشت. 7 له‌و شوێنه‌ی كه‌ لێی بوون له‌گه‌ڵ بووكه‌كانی چوونه‌ ده‌ره‌وه‌ تا بگه‌ڕێنه‌وه‌ خاكی یه‌هودا.  ناعۆمی به‌ بووكه‌كانی وت: (هه‌ریه‌كه‌تان بگه‌ڕێته‌وه‌ بۆ ماڵی دایكی خۆی. خودا پاداشتی ئه‌و چاكه‌یه‌تان بداته‌وه‌ كه‌ له‌گه‌ڵ مردووه‌كان و من‌دا كردتان.  خودا بتانحه‌سێنێته‌وه‌ هه‌ریه‌كه‌ و له‌ ماڵی مێردی خۆی.) 


ئینجا ماچی كردن و ئه‌وانیش به‌ ده‌نگی به‌رز گریان.  پێیان وت: (ئێمه‌ش له‌گه‌ڵت دێین بۆ لای گه‌له‌كه‌ت.) 


 ناعۆمی وتی: (كچه‌كانم بگه‌ڕێنه‌وه‌. بۆچی له‌گه‌ڵ من دێن؟ ئایا سكم كوڕی تێدا ماوه‌ بۆ ئه‌وه‌ی ببن به‌ مێردتان؟  بگه‌ڕێنه‌وه‌ و بڕۆن چونكه‌ تازه‌ پیر بووم تا شوو بكه‌مه‌وه‌. وا وتیشم ئه‌م شه‌و شووم كردو‌وه‌ به‌ پیاوێكی دیكه‌ و چه‌ند كوڕێكیشم بوو،   ئایا چاوه‌ڕێیان ده‌كه‌ن تا گه‌وره‌ ده‌بن؟ ئایا خۆتان ده‌به‌ستنه‌وه‌ و شوو ناكه‌نه‌وه‌ له‌به‌ر ئه‌وان؟ نا كچه‌كانم. زۆر خه‌فه‌ت ده‌خۆم بۆتان چونكه‌ تازه‌ خودا ده‌ستی له ‌من شتووه‌). 


 ئینجا دیسان به‌ ده‌نگی به‌رزه‌وه‌ گریان. عۆرپا‌ خه‌سووی ماچ كرد، به‌ڵام ڕاووس پێوه‌ی نووسا.  ناعۆمی وتی: (ئه‌وه‌تا عۆرپا‌ گه‌ڕایه‌وه‌ بۆ لای گه‌له‌كه‌ی و خوداكانی. تۆش له‌گه‌ڵ عۆرپا‌ بگه‌ڕێره‌وه‌.  ڕاووس وتی: (زۆرم لێ مه‌كه‌ به‌جێت بهێڵم و وازت لێ بهێنم، چونكه‌ بۆ كوێ بچیت ده‌چم و له‌ هه‌ر كوێ بمێنیته‌وه‌ ده‌مێنمه‌وه‌. گه‌لی تۆ گه‌لی منه‌ و خودای تۆ خودای منه‌.  له‌كوێ بمریت ده‌مرم و له‌وێ به‌ خاك ده‌سپێردرێم. با خوداوه‌ند وام به‌سه‌ر بهێنێت و له‌مه‌ زیاتریش. هه‌ر مردن من له‌ تۆ جیا ده‌كاته‌وه‌.)  ئیتر كه‌ بینی سووره‌ له‌سه‌ر ڕۆیشتن له‌گه‌ڵی‌دا، وازی له‌ دوواندنی هێنا. 


 ئینجا هه‌ردووكیان ڕۆیشتن تاكو چوونه‌ ناو بێت‌له‌حم. كاتێك گه‌یشتنه‌ بێت‌له‌حم شاره‌كه‌ هه‌مووی له‌به‌ر ئه‌وان خرۆشا و وتیان: (ئایا ئه‌مه‌ ناعۆمییه‌؟)  ئه‌ویش پێی وتن: (پێم مه‌ڵێن "ناعۆمی" به‌ڵكو پێم بڵێن (مووره)، چونكه‌ هه‌ره‌ به‌ توانا ژیانی زۆر تاڵ كردم.  من به‌ پڕی ڕۆیشتم و به‌ به‌تاڵی خودا هێنامییه‌وه‌. بۆچی به‌ ناعۆمی بانگم ده‌كه‌ن خۆ خوداوه‌ند ڕیسوای كردم و هه‌ره‌ به‌ توانا شكاندمیه‌وه‌؟)  ئیتر ناعۆمی و ڕاووسی مۆئابی بووكی، له‌ وڵاتی مۆئابه‌وه‌ هاتنه‌وه‌ و له‌ سه‌ره‌تای دروێنه‌ی جۆ چوونه‌ ناو بێت‌له‌حمه‌وه‌. 


                                   چاوپێكه‌وتنی ڕاووس له‌گه‌ڵ بۆعه‌ز



 ناعۆمی خزمێكی مێرده‌كه‌ی هه‌بوو پیاوماقوڵ بوو له‌ هه‌مان تیره‌ی ئه‌لیمه‌له‌ك ناوی (بۆعه‌ز) بوو. ڕاووسی مۆئابی به‌ ناعۆمی وت: (بهێڵه‌ با بچم بۆ كێڵگه‌ و گوڵه‌ جۆ هه‌ڵبگرمه‌وه‌ له‌دوای هه‌ر كه‌سێك له‌گه‌ڵم میهره‌بان بێت.)  ئه‌ویش پێی وت: (كچم بچۆ.)  ڕاووسیش ڕۆیشت و به‌دوای دروێنه‌كه‌ره‌كان‌دا له‌ كێڵگه‌یه‌ك گوڵه‌ جۆی هه‌ڵگرته‌وه‌. وا ڕێكه‌وت كێڵگه‌كه‌ هی بۆعه‌ز بوو كه‌ له‌ تیره‌ی ئه‌لیمه‌له‌ك بوو.  له‌و كاته‌دا بۆعه‌ز له‌ بێت‌له‌حمه‌وه‌ هات و به‌ دروێنه‌كه‌ره‌كانی وت: (خوداوه‌ند یارمه‌تیتان بدات.) ئه‌وانیش وتیان: (خوداوه‌ند به‌ره‌كه‌تدارت بكات.) 


 بۆعه‌ز به‌ خزمه‌تكاره‌كه‌ی وت كه‌ كرابوو به‌ سه‌ركار به‌سه‌ر دروێنه‌كه‌ره‌كان‌دا: (ئه‌م كچه‌ هی كێیه؟)  ئه‌ویش وه‌ڵامی دایه‌وه‌: (كچێكی موئابییه‌ له‌گه‌ڵ ناعۆمی له‌ وڵاتی مۆئابه‌وه‌ هاتووه‌، 7 پێی وتین، "بهێڵن با له‌نێو چه‌پكه‌كان‌دا گوڵه‌ جۆ هه‌ڵبگرمه‌وه‌ و به‌دوای دروێنه‌كه‌ره‌كان‌دا كۆبكه‌مه‌وه‌." ئیتر هات و له‌ به‌یانییه‌وه‌ تا ئێستا ماوه‌ته‌وه‌، تۆزێك نه‌بێت له‌ ژێر كه‌په‌ره‌كه‌دا پشووی ‌دا.) 


بۆعه‌ز به‌ ڕاووسی وت: (گوێ بگره‌ كچم. مه‌ڕۆ بۆ كێڵگه‌یه‌كی دیكه‌ بۆ هه‌ڵگرتنه‌وه‌، به‌ڵكو لێره‌ به‌لای كچه‌ خزمه‌تكاره‌كانم.  سه‌یری كێڵگه‌كه‌ بكه‌ له‌كوێ دروێنه‌ ده‌كه‌ن شوێنیان بكه‌وه‌. به‌ خزمه‌تكاره‌كانم وتووه‌ ده‌ستت لێوه‌ نه‌ده‌ن. ئه‌گه‌ر تینوو بوویت بڕۆ له‌ كوپه‌كان ئاو بخۆره‌وه‌ كه‌ پیاوه‌كان ئاوی تێ ده‌كه‌ن.)  ڕاووس له‌سه‌ر ڕوو كه‌وت و كڕنۆشی برد بۆ سه‌ر زه‌وی و پێی وت: (چۆنه‌ له‌به‌رچاوی تۆ ڕه‌زامه‌ندیم به‌ ده‌ست هێنا له‌ كاتێك‌دا من بیانیم!) 


 بۆعه‌زیش وه‌ڵامی دایه‌وه‌ و پێی وت: (هه‌موو ئه‌وه‌ی كه‌ بۆ خه‌سوت كردووته‌ دوای مردنی پیاوه‌كه‌ت، به‌ ته‌واوی پێم وتراوه‌، ته‌نانه‌ت وازت له‌ دایك و باوك و ئه‌و خاكه‌ی لێی له‌دایك بوویت هێناوه‌ و هاتیت بۆ لای گه‌لێك كه‌ پێشتر نه‌تناسیون.  خوداوه‌ند پاداشتی ئه‌م كاره‌ت بداته‌وه‌، با خه‌ڵاتت به‌ ته‌واوی بێت له‌لای خوداوه‌ند خودای ئیسرائیل ئه‌وه‌ی كه‌ هاتوویت تا په‌نا ببه‌یته‌ ژێر باڵه‌كانی.) 


 ئه‌ویش وتی: (گه‌وره‌م با به‌رده‌وام له‌به‌رچاوت ڕه‌زامه‌ندی به‌ ده‌ست بهێنم، چونكه‌ دڵت دامه‌وه‌ و دڵی كچه‌ خزمه‌تكاره‌كه‌ت خۆش كرد، ته‌نانه‌ت وه‌كو یه‌كێكیش له‌ كه‌چه‌ خزمه‌تكاره‌كانت نیم.)  له‌ كاتی نانخواردن‌دا بۆعه‌ز پێی وت: (وه‌ره‌ پێشه‌وه‌ بۆ ئێره‌ و نان بخۆ و پاروه‌كه‌ت بكه‌ به‌ سركه‌كه‌دا.) ئه‌ویش له‌لای دروێنه‌كه‌ره‌كانه‌وه‌ دانیشت و بۆعه‌زیش جۆی برژاوی پێ دا، ئیتر خواردی و تێر بوو و لێشی مایه‌وه‌.  ئینجا هه‌ڵستا بۆ ئه‌وه‌ی جۆ هه‌ڵبگرێته‌وه‌. بۆعه‌ز فه‌رمانی دا به‌ پیاوه‌كانی: (لێی گه‌ڕێن با له‌نێو ده‌سكه‌كانیش جۆ هه‌ڵبگرێته‌وه‌ و ئه‌زێتی مه‌ده‌ن،  له‌ ده‌سكه‌كانیش بۆی ده‌ربهێنن. لێی گه‌ڕێن با هه‌ڵی بگرێته‌وه‌ و قسه‌ی پێ مه‌ڵێن.) 


 ئه‌ویش هه‌ڵی‌گرته‌وه‌ تا ئێواره‌، ئه‌وه‌ی هه‌ڵی‌گرتبۆوه‌ تێكه‌ڵاوی كرد و نزیكه‌ی ئێفه‌یه‌ك جۆ بوو. جا هه‌ڵی‌گرت و گه‌ڕایه‌وه‌ ناو شار. خه‌سووی چاوی كه‌وت به‌وه‌ی هه‌ڵی‌گرتبۆ‌وه‌، ئه‌وه‌ش كه‌ لێی مابۆ‌وه‌ دوای تێربوونی خۆی ده‌ریهێنا و دای پێی.  خه‌سوشی پێی وت: (ئه‌مڕۆ له‌كوێ هه‌ڵت‌گرته‌وه‌ و له‌كوێ ئیشت كرد؟ با به‌ره‌كه‌تدار بێت ئه‌و كه‌سه‌ی كه‌ چاوی لێته‌.) 


ئه‌ویش باسی ئه‌و كه‌سه‌ی بۆ خه‌سووی كرد كه‌ ئیشی له‌گه‌ڵ‌دا كردووه‌ وتی: (ناوی ئه‌و پیاوه‌ی كه‌ ئه‌مڕۆ ئیشم له‌گه‌ڵ‌دا كردووه‌ بۆعه‌زه‌.)  ناعۆمیش به‌ بووكه‌كه‌ی وت: (ئه‌و به‌ره‌كه‌تداره‌ له‌لایه‌ن خوداوه‌نده‌وه‌ ئه‌وه‌ی زیندووان و مردووانی بێ‌به‌ش نه‌كردوه‌ له‌ خۆشه‌ویستییه‌ نه‌گۆڕه‌كه‌ی.) ئینجا ناعۆمی پێی وت: (ئه‌و پیاوه‌ یه‌كێكه‌ له‌ خزم‌ كڕه‌ره‌وه‌كانمان.)  ڕاووسی مۆئابیش وتی: (هه‌روه‌ها پێی وتم له‌گه‌ڵ خزمه‌تكاره‌كانم‌دا بمێنه‌وه‌ تاكو هه‌موو دروێنه‌كه‌م ته‌واو ده‌كه‌ن.)  ناعۆمیش به‌ ڕاووسی بووكی وت: (وا چاكه‌ كچم له‌گه‌ڵ كچه‌ خزمه‌تكاره‌كانی‌دا بچیته‌ ده‌ره‌وه‌ نه‌كات له‌ كێڵگه‌یه‌كی دیكه‌ ئه‌زێتت بده‌ن.)  ئه‌ویش له‌گه‌ڵ كچه‌ خزمه‌تكاره‌كانی بۆعه‌زدا له‌ هه‌ڵگرتنه‌وه‌ مایه‌وه‌ تا وه‌كو دروێنه‌ی جۆ و دروێنه‌ی گه‌نم ته‌واو بوو، له‌گه‌ڵ خه‌سووی‌دا ژیا. 





    ڕاووس و بۆعه‌ز له‌ خه‌رمانه‌كه‌دا

 ناعۆمی خه‌سووی پێی وت: (كچم ئایا پێویست نییه‌ هه‌وڵ بده‌م بۆ حه‌وانه‌وه‌ت كه‌ خێری تۆی تێدابێت؟  بۆعه‌ز ئه‌وه‌ی كه‌ له‌گه‌ڵ كه‌چه‌ خزمه‌تكاره‌كانی بوویت خزممانه‌ و ئه‌وه‌تا ئه‌م شه‌و له‌ خه‌رمانه‌كه‌ شه‌نی جۆ ده‌كات.  خۆت بشۆ و بۆن له‌ خۆت بده‌ و خۆت بگۆڕه‌ و دابه‌زه‌ بۆ خه‌رمانه‌كه‌ به‌ڵام خۆت ده‌رمه‌خه‌ له‌لای پیاوه‌كه‌ تاكو له‌ خواردن و خواردنه‌وه‌ ده‌بێته‌وه‌.  هه‌ر كه‌ پاڵكه‌وت، بزانه‌ شوێنی پاڵكه‌وتنه‌كه‌ی كوێیه‌. بڕۆ لای پێی هه‌ڵبده‌وه‌ و پاڵ بكه‌وه‌، ئیتر خۆی پێت ده‌ڵێت چی بكه‌یت.) 


ئه‌ویش پێی وت: (هه‌رچیه‌كت وت ده‌یكه‌م.)  ئیتر دابه‌زیه‌ خه‌رمانه‌كه‌ و هه‌موو ئه‌وه‌ی كه‌ خه‌سووی فه‌رمانی پێ‌دا كردی.  بۆعه‌ز خواردی و خواردییه‌وه‌ و دڵی خۆش بوو و چووه‌ ژووره‌وه‌ بۆ ئه‌وه‌ی له‌ قه‌راغی گه‌نمه‌ كۆكراوه‌كه‌دا پاڵ بكه‌وێت. ئه‌ویش به‌دزییه‌وه‌ چووه‌ ژووره‌وه‌ و لای پێیه‌كانی بۆعه‌زی هه‌ڵدایه‌وه‌ و پاڵكه‌وت.  له‌ نیوه‌شه‌ودا بۆعه‌ز په‌شۆكا، ئاوڕی دایه‌وه‌ ته‌ماشای كرد ژنێك له‌لای پێیه‌وه‌ پاڵكه‌وتووه‌. وتی: (تۆ كێیت؟) 


ئه‌ویش وتی: (من ڕاووسی كاره‌كه‌رتم. سوچی كراسه‌كه‌ت بده‌ به‌سه‌ر خزمه‌تكاره‌كه‌ت‌دا چونكه‌ تۆ كڕه‌ره‌وه‌ی منیت.)  ئه‌ویش وتی: (با تۆ له‌لایه‌ن خوداوه‌نده‌وه‌ به‌ره‌كه‌تدار ببیت كچه‌كه‌م، چونكه‌ ئه‌م چاكه‌یه‌ی دواییت زیاتره‌ له‌وه‌ی یه‌كه‌م جارت، چونكه‌ هه‌وڵت نه‌داوه‌ شوێن لاوان بكه‌ویت، هه‌ژار بن یان ده‌وڵه‌مه‌ند.  ئێستاش كچی خۆم مه‌ترسه‌. هه‌رچییه‌ك بڵێیت بۆت ده‌كه‌م، چونكه‌ هه‌موو پیاوماقوڵانی گه‌له‌كه‌م ده‌زانن كه‌وا تۆ ژنێكی ڕه‌وشت به‌رزیت.  ئێستاش ڕاسته‌ من خزمم به‌ڵام خزم‌ كڕه‌ره‌وه‌یه‌كی دیكه‌ هه‌یه‌ كه‌ له‌ من پێشتره‌.  ئه‌مشه‌و بخه‌وه‌، به‌یانی ئه‌گه‌ر ئه‌و خزمه‌ هه‌ڵستا به‌ مافی پێشینه‌یی خزمایه‌تی ئه‌وا باشه‌، با به‌جێی بهێنێت، ئه‌گه‌ر نه‌یویست مافی پێشینه‌یی خزمایه‌تی به‌جێ بهێنێت، ئه‌وا من به‌جێی ده‌هێنم، به‌ خوداوه‌ندی زیندوو! پاڵ بكه‌وه‌ تا به‌یانی.) 


 ئه‌ویش له‌لای پێیه‌وه‌ نوست تا به‌یانی، ئینجا پێش ئه‌وه‌ی كه‌س بتوانێت هاوه‌ڵه‌كه‌ی بناسێته‌وه‌، له‌ خه‌و هه‌ڵستا. بۆعه‌ز وتی: (كه‌س نازانێت كه‌وا ژنێك هاتووه‌ بۆ خه‌رمانه‌كه‌.)  ئینجا بۆعه‌ز به‌ ڕاووسی وت: (چارۆكه‌كه‌ی به‌رت بهێنه‌ و بیگره‌وه‌.) ئه‌ویش گرتییه‌وه‌ و بۆعه‌زیش شه‌ش پێوانه‌ی له‌ جۆ كێشا و خستییه‌ سه‌ری ئینجا چووه‌ ناو شاره‌كه‌وه‌. 


ڕاووسیش كه‌ هات بۆ لای خه‌سووی، خه‌سووی لێی پرسی: (كچم چیت كرد؟) ئه‌ویش بۆعه‌ز هه‌رچیه‌كی بۆ كرد بۆی گێڕایه‌وه‌.  وتی: (ئه‌م شه‌ش پێوانه‌ جۆیه‌ ئه‌و دایمێ چونكه‌ وتی، "به‌ ده‌ست به‌تاڵی مه‌چۆ بۆ لای خه‌سووت.") 


 ئینجا ناعۆمی وتی: (كچم دابنیشه‌ تا وه‌كو بزانیت كاره‌كه‌ چی لێ دێت. چونكه‌ پیاوه‌كه‌ هێوور نابێته‌وه‌ تا ئه‌مڕۆ كاره‌كه‌ ته‌واو نه‌كات.) 






   بۆعه‌ز ڕاووس له‌ خۆی ماره‌ ده‌كات

 بۆعه‌ز سه‌ركه‌وت بۆ ده‌روازه‌ی شاره‌كه‌ و له‌وێ دانیشت. ئه‌وه‌ بوو ئه‌و خزم‌ كڕه‌ره‌وه‌ی كه‌ بۆعه‌ز باسی كرد له‌وێوه‌ تێپه‌ڕی. بۆعه‌زیش وتی (خزمه‌ لا بده‌ و لێره‌ دابنیشه‌.) ئه‌ویش لای دا و دانیشت.  ئینجا بۆعه‌ز ده‌ پیاوی له‌ پیرانی شاره‌كه‌ برد و پێی وتن: (لێره‌ دابنیشن.) ئه‌وانیش دانیشتن.  ئینجا به‌ خزم‌ كڕه‌ره‌وه‌كه‌ی وت: (ناعۆمی كه‌ له‌ وڵاتی مۆئاب گه‌ڕاوه‌ته‌وه‌، پارچه‌ زه‌وییه‌كی هه‌یه‌ كه‌ هی ئه‌لیمه‌له‌كی برامانه‌ ده‌یفرۆشێت.  منیش پێت ده‌ڵێم له‌به‌رده‌می دانیشتووان و له‌به‌رده‌می پیرانی گه‌له‌كه‌م بیكڕه‌. ئیتر ئه‌گه‌ر ده‌یكڕیته‌وه‌ بیكڕه‌وه‌ و ئه‌گه‌ر نایكڕیته‌وه‌ ئه‌وا پێم بڵێ با بزانم. چونكه‌ تۆ له‌پێشتریت بۆ كڕینه‌وه‌ی، دوای تۆ من.) ئه‌ویش وتی: (ده‌یكڕمه‌وه‌.) 


 بۆعه‌زیش وتی: (ئه‌و ڕۆژه‌ی زه‌وییه‌كه‌ له‌ ده‌ستی ناعۆمی ده‌كڕیته‌وه‌ هه‌روه‌ها له‌ ده‌ستی ڕاووسی مۆئابی كه‌ ژنی مردووه‌كه‌یه‌، ڕاووسیش ماره‌ ده‌كه‌یت، بۆ ئه‌وه‌ی میراته‌كه‌ به‌ ناوی مردووه‌كه‌وه‌‌ بكه‌یت.)  خزم‌ كڕه‌ره‌وه‌كه‌ش وتی: (ناتوانم بیكڕمه‌وه‌ بۆ خۆم، نه‌كات میراتی خۆم تێك بده‌م. جا تۆ خۆت بیكڕه‌وه‌، چونكه‌ من ناتوانم بیكڕمه‌وه‌.)  وا باو بوو له‌ ئیسرائیل‌دا له‌ بابه‌تی مافی كڕینه‌وه‌ و گۆڕینه‌وه‌ بۆ سه‌لماندنی ئه‌نجامدانی هه‌موو كارێك، كه‌ كابرا سۆله‌كه‌ی دابكه‌نێت و بیدات به‌ هاوڕێكه‌ی. ئیتر ئه‌مه‌ وا نه‌ریت بوو له‌ ئیسرائیل‌دا. 

 جا خزم‌ كڕه‌ره‌وه‌كه‌ به‌ بۆعه‌زی وت (بۆ خۆت بیكڕه‌) و سۆله‌كه‌ی داكه‌ند.  بۆعه‌زیش به‌ پیره‌كان و هه‌موو گه‌له‌كه‌ی وت: (ئێوه‌ ئه‌مڕۆ شایه‌تن كه‌وا من هه‌رچییه‌ك هی ئه‌لیمه‌له‌ك و هه‌رچییه‌ك هی كیلیۆن و مه‌حلۆن بوو له‌ ده‌ستی ناعۆمی كڕیمه‌وه‌. هه‌روه‌ها ڕاووسی مۆئابی ژنی مه‌حلۆنیشم له‌ خۆم ماره‌ كرد تا ببێت به‌ ژنم بۆ ئه‌وه‌ی میراته‌كه‌ به‌ ناوی مردووه‌كه‌وه‌‌ بكه‌م و ناوی مردووه‌كه‌ كوێر نه‌بێته‌وه‌ له‌نێو گه‌له‌كه‌ی و جێ‌وشوێنی بزر نه‌بێت. ئێوه‌ ئه‌مڕۆ شایه‌تن!) 


هه‌موو خه‌ڵكه‌كه‌ و پیره‌كان كه‌ له‌ناو ده‌روازه‌كه‌ دانیشتبوون وتیان: (ئێمه‌ شایه‌تین. خوداوه‌ند ئه‌و ژنه‌ی كه‌ دێته‌ ماڵه‌كه‌ت وه‌كو ڕاحیل و لێئه‌ لێ بكات كه‌ بنه‌ماڵه‌ی ئیسرائیلیان دروستكرد. ئیتر سه‌ركه‌وتوو بیت له‌ (ئه‌فراته)‌ و ناودار بیت له‌ بێت‌له‌حم.  هه‌روه‌ها ماڵه‌كه‌ت و ئه‌و وه‌چه‌یه‌ی خوداوه‌ند ده‌تداتێ له‌م ئافره‌ته‌ وه‌كو ماڵی پێرێز بێت ئه‌وه‌ی تامار له‌دایك بوو بۆ یه‌هودا.) 


بنه‌چه‌ی داود


 ئیتر بۆعه‌ز ڕاووسی هێنا و گواستییه‌وه‌ و خوداوه‌ندیش سكی دا پێی و كوڕێكی بوو.  ژنان به‌ ناعۆمییان وت: (ستایش بۆ ئه‌و خوداوه‌نده‌ی ئه‌مڕۆ بێ خزم‌ كڕه‌ره‌وه‌ی نه‌كردیت بۆ ئه‌وه‌ی له‌ ئیسرائیل‌دا ناوی بهێنرێت.  ده‌بێت به‌ تازه‌كه‌ره‌وه‌ی ده‌روونت و به‌خێوت ده‌كات له‌ پیریت‌دا. چونكه‌ له‌ بووكه‌كه‌ت بووه‌ كه‌ خۆشی‌ویستیت و ئه‌و له‌ حه‌وت كوڕ باشتره‌ بۆت.) 


 ناعۆمیش كوڕه‌كه‌ی هه‌ڵگرت و له‌باوه‌شی كرد و بوو به‌ دایه‌نی.  ژنه‌ دراوسێكان وتیان (كوڕێك له‌دایك بوو بۆ ناعۆمی) و ناویان لێنا (عوبێد)، كه‌ باوكی (یه‌سا)ی باوكی (داود) بوو.  ئه‌مانه‌ش نه‌وه‌كانی پێرێزن: پێرێز باوكی حه‌سرون بوو.  حه‌سرون باوكی (ڕام)ـه‌ و ڕام باوكی عه‌ممینادابه‌.  عه‌میناداب باوكی نه‌حشۆنه‌ و نه‌حشۆن باوكی (سه‌لمۆن)ـه‌.  سه‌لمۆن باوكی بۆعه‌زه‌ و بۆعه‌ز باوكی عوبێده‌.  عوبێدیش باوكی یه‌سایه‌ و یه‌ساش باوكی داوده‌. 


ده‌ڤۆرا


 دادوه‌ران 4

دوای مردنی ئێهود نه‌وه‌ی ئیسرائیل ده‌ستیان كرده‌وه‌ به‌ به‌دكاری له‌به‌رچاوی خوداوه‌ند،  خوداوه‌ندیش فرۆشتنی به‌ ده‌ستی یاڤینی پاشای كه‌نعان ئه‌وه‌ی له‌ حاچۆر فه‌رمانڕه‌وا بوو. (سیسرا) سه‌ركرده‌ی سوپاكه‌ی بوو كه‌ له‌ (حه‌رۆشه‌ت هه‌گۆیم) ده‌ژیا.  چونكه‌ نۆ سه‌د گالیسكه‌ی ئاسنی هه‌بوو، بۆ ماوه‌ی بیست ساڵ به‌ تووندی زوڵم و زۆری له‌ نه‌وه‌ی ئیسرائیل ده‌كرد. ئیتر نه‌وه‌ی ئیسرائیل هاواریان كرد بۆ خوداوه‌ند. 


ده‌ڤۆرا‌ش پێغه‌مبه‌رێكی ژن بوو، ژنی (له‌پیدۆت) بوو و له‌و كاته‌دا دادوه‌ری ئیسرائیلی ده‌كرد.  له‌ ژێر (دارخورمای ده‌ڤۆرا)‌ بۆ دادپرسی داده‌نیشت كه‌ له‌نێوان ڕامه‌ و بێت‌ئێل له‌ ناوچه‌ شاخاوییه‌كانی ئه‌فرایم بوو، نه‌وه‌ی ئیسرائیل بۆ حوكمدان ده‌هاتن بۆ لای. جا ناردی به‌دوای (باراك)ی كوڕی (ئه‌ڤینۆعه‌م) كه‌ له‌ قه‌ده‌شی نه‌فتالی بوو و پێی وت: ( خوداوه‌ند، خودای ئیسرائیل فه‌رمانت پێده‌كات، "به‌ره‌و پێش بڕۆ بۆ (كێوی تاڤۆر)، ده‌ هه‌زار پیاو له‌ ڕۆڵه‌كانی نه‌فتالی و له‌ كوڕانی زه‌بولون له‌گه‌ڵ خۆت‌دا به‌ره‌.  ئیتر سیسرای سه‌ركرده‌ی له‌شكری یاڤین فریو ده‌ده‌م بۆ (ڕووباری قیشۆن) به‌خۆی و گالیسكه‌ و له‌شكره‌كه‌یه‌وه‌ و ده‌یخه‌مه‌ ژێر ده‌ستته‌وه‌.") 


 باراكیش پێی وت: (ئه‌گه‌ر له‌گه‌ڵم‌دا بێیت ده‌چم، ئه‌گه‌ر له‌گه‌ڵم‌دا نه‌یه‌یت ئه‌وا ناچم.) ده‌ڤۆرا‌ش وتی: (بێگومان له‌گه‌ڵت‌دا دێم، به‌ڵام شكۆمه‌ندیت بۆ نابێت له‌و ڕێگایه‌ی پێی‌دا ده‌ڕۆیت، چونكه‌ خوداوه‌ند سیسرا ده‌داته‌ ده‌ستی ژنێك.) ئیتر ده‌ڤۆرا‌ هه‌ڵستا و له‌گه‌ڵ باراك‌دا ڕۆیشت بۆ قه‌ده‌ش.  باراك زه‌بولونییه‌كان و نه‌فتالییه‌كانی بانگ‌كرد بۆ قه‌ده‌ش و سه‌ركه‌وت و ده‌ هه‌زار پیاوی له‌گه‌ڵ‌دا بوو و هه‌روه‌ها ده‌ڤۆرا‌ش له‌گه‌ڵی‌دا سه‌ركه‌وت. 


حه‌ڤه‌ری قێنی خۆی جیاكردبۆوه له‌ قێنییه‌كان كه‌ نه‌وه‌ی حۆڤاڤ بوون، كه‌ حۆڤاڤ ژن برای موسا بوو، چادره‌كه‌ی له‌لای داربه‌ڕوویه‌كی گه‌وره‌ له‌ چه‌عه‌نه‌نیم نزیك قه‌ده‌شه‌وه‌ هه‌ڵدابوو.  ئه‌وه‌ بوو به‌ سیسرایان وت كه‌وا باراكی كوڕی ئه‌ڤینۆعه‌م سه‌ركه‌وتووه‌ بۆ كێوی تاڤۆر.  سیسراش هه‌موو گالیسكه‌كانی بانگ‌كرد، نۆ سه‌د گالیسكه‌ی ئاسن و هه‌موو ئه‌و پیاوانه‌ی كه‌ له‌گه‌ڵی‌دا بوون له‌ حه‌رۆشه‌ت هه‌گۆیمه‌وه‌ تا ڕووباری قیشۆن. 


ده‌ڤۆرا‌ به‌ باراكی وت: (هه‌سته‌، چونكه‌ ئه‌مه‌ ئه‌و ڕۆژه‌یه‌كه‌ خوداوه‌ند سیسرای تێیدا خستۆته‌ ژێر ده‌ستت. ئایا خوداوه‌ند ‌پێشت نه‌كه‌وتووه‌؟) ئیتر باراكیش له‌ كێوی تاڤۆره‌وه‌ هاته‌ خواره‌وه‌ و ده‌ هه‌زار پیاویش به‌دوایه‌وه‌. خوداوه‌ندیش سه‌ری له‌ سیسرا و هه‌موو گالیسكه‌كان و هه‌موو له‌شكره‌كه‌ی به‌ نووكی شمشێر له‌به‌رده‌می باراك‌دا شێواند، ئینجا سیسرا له‌ گالیسكه‌كه‌ دابه‌زی و به‌ پێ ڕایكرد.  باراكیش دوای گالیسكه‌كان و له‌شكره‌كه‌ كه‌وت بۆ حه‌رۆشه‌ت هه‌گۆیم و هه‌موو له‌شكره‌كه‌ی سیسرا به‌ نووكی شمشێر كه‌وتن، كه‌سیان نه‌ما. 


به‌ڵام سیسرا به‌ پێ ڕایكرد بۆ چادری (یاعێل)ی ژنی حه‌ڤه‌ری قێنی، چونكه‌ په‌یوه‌ندییه‌كی ئاشتیانه‌ له‌نێوان یاڤینی پاشای حاچۆر و ماڵی حه‌ڤه‌ری قێنی هه‌بوو. یاعێل چووه‌ ده‌ره‌وه‌ بۆ پێشوازی سیسرا و پێی وت: (لا بده‌ گه‌وره‌م، لا بده‌ بۆ ئێره‌ مه‌ترسه‌.) ئه‌ویش لای دا بۆ لای چادره‌كه‌ و ئیتر به‌ جاجم دایپۆشی.  پێی وت: (تۆزێك ئاوم بده‌رێ، چونكه‌ تینوومه‌.) ئه‌ویش مه‌شكه‌ی شیره‌كه‌ی كرده‌وه‌ و پێی دا‌ و ئینجا كولله‌كه‌ی داپۆشییه‌وه‌.  ئیتر پێی وت: (له‌به‌رده‌م چادره‌كه‌ بوه‌سته‌، ئه‌گه‌ر یه‌كێك هات و پرسیاری لێ‌كردیت، "ئایا لێره‌ پیاوی لێیه‌،" تۆش بڵی "نه‌خێر.") 


به‌ڵام یاعێلی ژنی حه‌ڤه‌ر سنگی چادره‌كه‌ی هه‌ڵگرت و چه‌كوشیش به ‌ده‌ستیه‌وه‌، به ‌شێنه‌یی بۆی چوو و كێشای به‌ لاجانی‌دا و به‌ زه‌وییه‌كه‌دا خستی، ئه‌ویش له‌ خه‌وێكی قووڵ‌دا بوو، چونكه‌ ماندوو بوو، ئیتر مرد. له‌ كاتێك‌دا باراك دوای سیسرا كه‌وتبوو، یاعێل چووه‌ ده‌ره‌وه‌ بۆ پێشوازیكردنی و پێی وت: (وه‌ره‌ با ئه‌و پیاوه‌ت پیشان بده‌م كه‌ تۆ به ‌دوای‌دا ده‌گه‌ڕێیت.) ئه‌ویش هات بۆ لای و بینی سیسرا به‌ مردوێتی كه‌وتووه‌ و سنگی چادره‌كه‌ له‌ناو لاجانییه‌تی. خوداش له‌و ڕۆژه‌دا یاڤینی پاشای كه‌نعانی له‌به‌رده‌م نه‌وه‌ی ئیسرائیل‌دا زه‌لیل كرد.  نه‌وه‌ی ئیسرائیل باڵاده‌ست بوون و زاڵ بوون به‌سه‌ر یاڤینی پاشای كه‌نعان تا یاڤینی پاشای كه‌نعانیان له‌ناوبرد. 


دادوه‌ران 5



گۆرانی ده‌ڤۆرا

 ئینجا ده‌ڤۆرا ‌و باراكی كوڕی ئه‌ڤینۆعه‌م له‌و ڕۆژه‌دا ده‌ستیان كرد به‌ گۆرانی و وتیان:  (له‌ پێناوی پێشه‌وای پێشه‌وایان له‌ ئیسرائیل و له‌ پێناوی ئه‌وه‌ی گه‌ل خۆبه‌ختكه‌رانه‌ خۆی پێشكه‌ش‌كرد، ستایشی خوداوه‌ند بكه‌ن! (ببیستن ئه‌ی پاشایان و گوێ بگرن ئه‌ی فه‌رمانڕه‌واكان! من بۆ خوداوه‌ند گۆرانی ده‌ڵێم، مۆسیقا بۆ خوداوه‌ند خودای ئیسرائیل لێ ده‌ده‌م. 


(ئه‌ی خوداوه‌ند به‌ ده‌رچوونت له‌ سێعیر، به‌ به‌ره‌وپێش‌چوونت له‌ خاكی ئه‌دۆم، زه‌وی له‌رزی، ئاسمانیش دڵۆپه‌ی كرد، هه‌روه‌ها هه‌وره‌كانیش ئاویان لێ باری. چیاكان هه‌ره‌سیان هێنا له ‌ڕووی خوداوه‌ند، (ئه‌م سینایه)‌ش له‌ڕووی خوداوه‌ند خودای ئیسرائیل. 


(له‌ ڕۆژانی شه‌مگه‌ری كوڕی عه‌نات، له‌ ڕۆژانی یاعێل ڕێگا سه‌ره‌كییه‌كان وازلێهێران و ڕێبواره‌كان به‌ ڕێڕه‌وی خواروخێچ ڕۆیشتن. جووتیاران له‌ ئیسرائیل وه‌ستان، وه‌ستان تاكو من كه‌ ده‌ڤۆرا‌م هه‌ڵستام، هه‌ڵستام وه‌ك دایكێك له‌ ئیسرائیل. خودای نوێیان هه‌ڵبژارد، ئینجا شه‌ڕ له‌ ده‌روازه‌كان بوو. ئایا هیچ قه‌ڵغانێك یان ڕمێك له‌نێو‌ چل هه‌زاردا ده‌بینرا له‌ ئیسرائیل؟ دڵم له‌گه‌ڵ سه‌ركرده‌كانی ئیسرائیله‌ ئه‌وانه‌ی خۆبه‌ختكه‌رانه‌ خۆیان پێشكه‌ش‌كرد له‌گه‌ڵ گه‌ل، ستایشی خوداوه‌ند بكه‌ن! 


(ئه‌ی ئه‌وانه‌ی سواری ماكه‌ری سپی بوون، دانیشتوو له‌سه‌ر پێخه‌فی زین و ئه‌وانه‌ی ڕێتان گرتۆ‌ته‌ به‌ر، گوێ بگرن. له‌ ده‌نگی گۆرانی بێژان له‌لای حه‌وزه‌كان، له‌وێ به‌ كرده‌وه‌ ڕاستودروسته‌كانی خوداوه‌ندیان هه‌ڵدا، كرده‌وه‌ ڕاستودروسته‌كانی جووتیارانی ئیسرائیل. (ئینجا گه‌لی خوداوه‌ند به‌ره‌و ده‌روازه‌كان ڕۆیشتن. "هه‌سته‌، هه‌سته‌ ئه‌ی ده‌ڤۆرا‌! هه‌سته‌، هه‌سته‌، گۆرانی بڵێ! هه‌سته‌ ئه‌ی باراك! ڕاپێچه‌كه‌ت ڕاپێچ بكه‌ ئه‌ی كوڕی ئه‌ڤینۆعه‌م." 


(ئینجا پاشماوه‌ی گه‌ل هاتنه‌ خواره‌وه‌ بۆ لای به‌گزاده‌كان، گه‌لی خوداوه‌ند بۆ لام هاتنه‌ خواره‌وه‌، له‌گه‌ڵ جه‌نگاوه‌ره‌‌كان. هه‌ندێكیان له‌ ئه‌فرایمه‌وه‌ هاتن، ئه‌وانه‌ی باره‌گایان له‌نێو عه‌مالێقه‌، له‌ دواته‌وه‌ن،‌ نه‌وه‌ی بنیامین له‌گه‌ڵ گه‌له‌كه‌ت. له‌ ماكیره‌وه‌ سه‌ركرده‌كان دابه‌زین و له‌ زه‌بولونه‌وه‌ ئه‌وانه‌ی دارده‌ستی پێشه‌وایان به‌ده‌سته‌وه‌یه‌. سه‌رۆكه‌كانی یه‌ساكر له‌گه‌ڵ ده‌ڤۆرا هاتن و نه‌وه‌ی یه‌ساكر له‌گه‌ڵ باراك به‌ره‌و دۆڵه‌كه‌ به‌ په‌له‌ به‌ دوای‌دا ده‌رچوون. 


له‌نێو‌ خێڵه‌كانی ڕه‌ئوبێن دڵه‌ڕاوكێیه‌كی زۆر‌ هه‌بوو.  بۆچی له‌نێو په‌رژینه‌كان دانیشتبوویت، بۆ گوێگرتن له‌ ده‌نگی بلوێرلێدان بۆ مێگه‌له‌كان؟ له‌نێو خێڵه‌كانی ڕه‌ئوبێن دڵه‌ڕاوكێیه‌كی زۆر‌ هه‌بوو. گلعاد له‌وبه‌ری ڕووباری ئوردون مایه‌وه‌، 


بۆچی دان له‌لای كه‌شتییه‌كان چاوه‌ڕێی ده‌كرد؟ ئه‌شیریش له‌لای كه‌ناری ده‌ریا دانیشتوو و له‌ به‌نده‌ره‌كانی مایه‌وه‌. زه‌بولون گه‌لێكه‌ گیان له‌سه‌ر ده‌ست له‌گه‌ڵ نه‌فتالی له‌ به‌رزایه‌كانی گۆڕه‌پانی جه‌نگ. 


(پاشایان هاتن و جه‌نگین، ئینجا پاشایانی كه‌نعان جه‌نگین له‌ ته‌عنه‌ك له‌لای ئاوی مه‌گیدۆ، هه‌ندێك زیویشیان ده‌ستنه‌كه‌وت.  ئه‌ستێره‌كان له‌ ئاسمانه‌وه‌ جه‌نگین، له‌ خولگه‌كانی خۆیانه‌وه‌ جه‌نگین دژ به‌ سیسرا.  ڕووباری قیشۆن ڕای‌ماڵین، ڕووباری قیشۆن، ڕووباری دێرینه‌. ئه‌ی گیانی من به‌سه‌ر به‌رزییه‌وه‌ پێ دابگره‌!  ئینجا ‌ سمی پاژنه‌ی ئه‌سپه‌كان ده‌نگه‌ و ده‌نگه‌یان ده‌دا، له‌ غاردانی ئه‌سپی‌ به‌هێزه‌كانی. فریشته‌ی خوداوه‌ند وتی: "نه‌فره‌ت له‌ (مێرۆز) بكه‌ن، به‌ تووندی نه‌فره‌ت له ‌دانیشتووانی بكه‌ن، چونكه‌ نه‌هاتن بۆ یارمه‌تیدانی خوداوه‌ند، یارمه‌تیدانی خوداوه‌ند دژ به‌ پاڵه‌وانان." 


(به‌ره‌كه‌تدار بێت له‌نێو ئافره‌تان، یاعێلی ژنی حه‌ڤه‌ری قێنی، به‌ره‌كه‌تدار بێت له‌ناو هه‌موو ئه‌و ئافره‌تانه‌ی چادرنشینن. 


داوای ئاوی كرد شیری پێ دا، له‌ناو كاسه‌ی ناسراوان، سه‌رشیری بۆ هێنا. ده‌ستی درێژ كرد بۆ سنگی چادره‌كه‌ و ده‌سته‌ ڕاسته‌ی بۆ چه‌كوش. له‌ سیسرای دا و سه‌ری شكاند، كاسه‌ سه‌ری ووردوخاش كرد و لاجانی كون كرد. له‌به‌ر پێیه‌كانی ڕۆچوو، كه‌وت، ڕاكشا له‌به‌ر پێیه‌كانی ڕۆچوو، كه‌وت له‌كوێ ڕۆچوو، له‌وێ كه‌وت، شێوێندراو.  (دایكی سیسرا له‌ په‌نجه‌ره‌وه‌ ته‌ماشای كرد و له‌‌ ته‌یمانه‌یه‌وه ده‌ستی به ‌شیوه‌ن كرد. "بۆچی گالیسكه‌كانی له‌ هاتن دواكه‌وتن‌؟ بۆچی ده‌نگی ناڵی وڵاخه‌كانی گالیسكه‌كانی دواكه‌وتن؟"  ئینجا داناترین له‌ناو شازاده‌كانی وه‌ڵامی دایه‌وه‌، 


به‌ڵكو خۆی بوو وه‌ڵامی خۆی دایه‌وه‌:  "ئایا ده‌ستكه‌وتێكیان ده‌ست نه‌كه‌وتووه‌ و به‌شی ناكه‌ن، كیژێك یان دووان بۆ هه‌ر پیاوێك، تاڵانكردنی جلی ڕه‌نگكراو بۆ سیسرا. جلی ڕه‌نگكراو و نه‌خشێنراو، جلی نه‌خشێنراو له‌ هه‌ردوو ڕوو بۆ گه‌ردنم - هه‌مووی وه‌ك تاڵانی؟" (ئاوا هه‌موو دوژمنانت له‌ناوده‌چن ئه‌ی خوداوه‌ند! به‌ڵام با خۆشه‌ویستانیشت وه‌ك خۆر بن له‌ كاتی هه‌ڵاتن له‌ به‌هێزی‌دا.)

ئینجا خاكه‌كه چل ساڵ پشووی دا. 

